«Дьоһуннааҕы кэпсэтии»: I-II, III-IV кылаас үөрэнээччилэригэр аналлаах.
Дьарык тиэмэтэ: «Учуутал уонна уһуйааччы».
Ыытыллар кэмэ: Кулун тутар 6 күнэ, 2023 сыл.

Сыал-соруга: Оҕо дьарык нөҥүө бэриллибит теманы толкуйдуу үөрэниитэ; тулалыыр эйгэтигэр болҕомтолоох, ылар билиитин сөптөөхтүк иҥэриитин чиҥэтии, сиэрдээх буоларга иитии.

Үөрэтэр сыаннаһа: Кылаас иһигэр түмсүүлээх, убаастабыллаах, тулалыыр эйгэҕэ  болҕомтолоох, биир сомоҕо буолуу. 

Дьарык сатабыла: Оҕо дьарыкка истибит информациятын илдьиритэн өйдөөн, ырытан бэйэ санаатын тиэрдиитэ, ырытыыта, бэриллибит сорудаҕы толоруу.

Ыытыллар бириэмэтэ: 30 мүнүүтэ.

Дьарык хаамыыта: Кэпсэтии, бииргэ үлэлээһин. Видеоролигы көрүү. Интерактивнай сорудахтары толоруу.

Дьарыкка туттуллар: фломастер, өҥнөөх кумааҕы, кыптыый.

Дьарык тутулун сценарийа

1 чааһа. БИЛСИҺИИ

Ханнык тиэмэҕэ кэпсэтии барарын билсиһии.

 (5 мүн.)

 (Слайд көстөр)

«Учуутал уонна уһуйааччы»

УЧУУТАЛ:  — Үтүө күнүнэн! Бүгүн  учуутал туһунан  билиэхпит. Учуутал диэн кимин бары билэбит дуо? Кини кимий? Өссө учуутал ким буолуон сөбүй? Ким туох санаалааҕый?
(Оҕолор эппиэттииллэр)

УЧУУТАЛ:  — Оннук! Оҕолорум маладьыастар! Учуутал диэн элбэх билиилээх, талбыт идэтигэр туйгун, эппиэтинэстээх киһи буолар. Оҕолору түмэр, сырдыкка, ырааска, сиэрдээх буоларга сирдиир. Онтон уһуйааччы диэн баҕар, эбээбитин, эһээбитин, ийэбитин, аҕабытын эмиэ этиэхпитин сөп. Алҕас, сыыһа-халты оҥороору гыннахпытына, сөптөөх сүбэни, тугу эрэ сатаабатахпытына, үөрэтэн, көрдөрөн биэрэллэр. Ол аата, учуутал уонна уһуйааччы иккиэн кэккэлэһэ сылдьаллар. Оҕолоор, аан дойдуга учуутал сорудаҕа барыларыгар биир. Кини үөрэтэр, сүбэлиир уонна биир сүрүн эйгэни илдьэ сылдьар. Ону эһиэхэ иҥэриэхтээх, ол баар буоллаҕына, эһиги олоххутугар элбэх билиилээх, ситиһиилээх буоларга дьулуһуохтааххыт.  Туох буолуо дии саныыгыт? 
(Оҕолор эппиэттииллэр)
II чааһа.
Аан дойдуга туохтан да үчүгэй – эйэ!
(Слайд көстөр)

(7 мүн.)

УЧУУТАЛ: — Эйэ. Эйэ диэн тыл суолтата олус үрдүк. Эйэ диэн тыл олохпутугар олус наадалаах. Учуутал соруга ол. Биһигини эйэлээх буоларга үөрэтэр, онно сирдиир. Иллээх-эйэлээх буоллахпытына, бу олоххо барыта санаа хоту табыллар, сатанар. Эйэлээх эйгэни төрүттүүргэ бүттүүн бары баҕаран туран ылыстахпытына, барыта кыаллыан сөп. Айдаантан, бэрт былдьаһыыттан тэйэ хаама сатыахтаахпыт, эйэлээх буоларга куруук үөрэниэхтээхпит. Ол иһин, бу аан дойдуга учуутал диэн  баар. Учуутал эйэ, үтүө майгы сирдьитэ. Билигин наһаа үчүгэй эйэ туһунан ырыа видеотун көрүөхпүт. Дьокуускай куорат 17 нүөмэрдээх оскуолатын 4 “В” кылаас үөрэнээччилэрэ учууталларын кытта  “Эйэ ырыата” диэн ырыаҕа клип уһулбуттар. Көрүөххэйиҥ.
(Видео) 
(3 мүн.)
III чааһа. ТҮМҮК

Тиэмэни ырытыы. 

Санааны этии. 
(Слайд көстөр)

 (5 мүнүүтэ)

УЧУУТАЛ:  — Оҕолоор, наһаа үчүгэй ырыа дии? Клибы көрөн баран туох санааҕа кэллигит? 
(Оҕолор илиилэрин ууналлар, кэпсииллэр).
УЧУУТАЛ:  — Учуутал уонна эйэ туох ситимнээх эбиттэрий?
УЧУУТАЛ: — Эйэ кимиэхэ уонна туохха нааданый?

(Оҕолор илиилэрин ууналлар, кэпсииллэр).
УЧУУТАЛ:   — Оннук! Оҕолорум маладьыастар! Хас биирдии киһи олоҕор кэрэттэн кэрэ, күндүттэн күндү – дууһатын кэрэтэ. Ол дууһа кэрэтэ эйэлээх буоларга сирдиир. Ол эрэн, дууһа кэрэтэ киһини кытта бииргэ төрөөбөт. Оҕолор дууһаларыгар ол кэрэни үөскэтээччинэн, иитээччинэн, сайыннарааччынан учуутал буолар. Ол иһин, үөрэтэр учууталгытын, эһиэхэ үтүөнү баҕаран сүбэлиир-амалыыр дьоҥҥутун убаастыахтааххыт, сыаналыы үөрэниэхтээххит. Үөрэҕи ылынан, төбөҕүтүгэр толкуйдаан буһара сылдьыахтааххыт. “Үтүө майгыҥ-көтөр кынатыҥ” диэн оннооҕор өс хоһооно баарын умнумаҥ. Сөпкө эттим дии?

 (Оҕолор эппиэттииллэр).
Сорудах 

(10 мүнүүтэ).
УЧУУТАЛ: —  Оҕолоор,  билигин бары араас өҥнөөх кумааҕыларбытыттан, биир сөбүлээбит өҥмүтүн талабыт. Ытыстарбытын кумааҕыга ууран, тарбахтарбытын фломастерынан тула эргитэбит. Кырыйабыт. Уонна  дуоскаҕа, бу сапка иилэбит. 

УЧУУТАЛ: — Оҕолоор, доҕотторгутун, дьону хараххытынан эрэ көрүмэҥ, дууһаҕытынан эмиэ көрөр буолуҥ. Куруук эйэлээх буоларга дьулуһуҥ.

